
Ժամանակաւ ճերմակ լաթերու վրայ ազատութիւն, հաւասարու-
թիւն, եղբայրութիւն կը տեսնէինք, իսկ հիմա Լիքիտասիօն… ամեն մարդ 
գործը մաքրելու կ'աշխատի, 60% զեղչով ապրանքները ծախել խոստանա-
լով. ոմանք 90% զեղչ կ'ընեն, եւ եթէ թուաբանական ճշմարտութիւնը 
խաբէութեան չափ դրած չլինէր՝ 110% զեղչ ալ պիտի ընէին մեզ մեր 
պատուաւոր վաճառականները։ 

Եւ գիտէ՞ք ինչ են այս Լիքիտասիօններու պատճառները։ 
Կը ճանաչեմ մին, որ ճամբորդութեան պատճառաւ Լիքիտասիօն 

կ'անէ տասը տարիէ ի վեր։ 

Ուրիշ մը գործէն քաշուելու միտք ունենալուն համար՝ իւր 
վաճառատան ճակատը Լիքիտասիօն գրած է քսան տարիէ ի վեր։ 

Ուրիշներն ալ մէյմէկ պատճառ գտած են ժողովուրդ խաբելու։ 

Կարող եմ ասել, թէ միայն Բ. Դրան վրայ Լիքիտասիօն չէ գրուած։ 
Լաւագոյն չէ՞ր լիներ, եթէ քաղաքապետութիւնն այդ լաթերը ժողվել տար 
եւ մի մեծ լաթ կարել տալով՝ նորա վրայ ոսկեզօծ տառերով Լիքիտասիօն 
դնէր եւ այդ լաթն իբրեւ դրօշակ՝ մայրաքաղաքիս դռներուն վրայ պարզէր։ 

** 

Խտիվի խեղճ հարեմն արտօնութիւն ստացաւ թերթ մը 
հրատարակելու… Արտօնութիւն բառը սխալեցուց զիս, ներեցէ՛ք… 
արտօնութիւն ստացաւ… Զմիւռնիա բնակելու։ 

** 

Փորձի խմբագիր պ. Աբգար Յովհաննիսեան այսօր մեկնեցաւ 
մայրաքաղաքէս Վարնայի շոգենաւով։ 

** 

21 Յունիս 

Վաքըթ, կէս պաշտօնական թուրք լրագիրն կամ, լաւ եւս, 1/16 
պաշտօնական լրագիրն, մեծ ցաւ կը յայտնէ այսօր, ծանուցանելով թէ 
պետութիւնները Հայաստանի համար յատուկ կանոնագրութիւն կը 
պահանջեն։ 

Թուրքերը մեծ ցաւ կը զգան՝ երբ հայերը հարստահարութենէ 
փրկուին։ 


